
Аннотация: В статье рассматриваются уникальные аспекты поэзии 

Анвара Абиджана в повышении красноречия и разносторонности речи 

учащихся начальных классов, а также в обогащении ее аналогиями. 

Ключевые слова: начальное образование, притчи, учебник, предложение, 

рисунок, беглость. 

 

Boshlang‘ich sinf o‘quvchilari uchun murakkab hodisa va predmetlarning 

mohiyatini anglash hamda tushunish jarayonida biroz qiyinchiliklarga duch kelinadi, 

bunday qiyinchiliklarni bartaraf etish uchun bizga o‘xshatishlar yordamga keladi. 

O‘xshatishlar orqali o‘quvchilar uchun tushunarsiz bo‘lgan voqea-hodisa, boshqa bir 

soddaroq, ya’ni o‘quvchilar uchun tushunarli bo‘lgan voqea-hodisa orqali 

tushuntiriladi. 
 

O‘xshatishlar orqali so‘zlarda ifodalangan ikki yoki undan ortiq narsa va hodisa, 

xususiyatlar orasida mavjud bo‘lgan o‘xshashlik, sifat va belgidagi umumiylik o‘zaro 

solishtiriladi, tasvirlanayotgan narsa-hodisalarning ayrim xususiyati yorqin, 

chuqurroq va ta’sirliroq ochib beriladi. 
 

Boshlang‘ich sinf o‘quvchilarining tushunish va anglash jarayonlarini 

osonlashtirish va ularning xotirasida mustahkam o‘rin olishi uchun ham boshlang‘ich 

sinf darsliklarida bir qancha o‘xshatishlardan foydalanilgan. O‘xshatishlar 

o‘quvchilarning tushunishi uchungina emas, shu mashg‘ulotlarga bo‘lgan, ya’ni, 

hikoya hamda ertaklarni, she’rlarni o‘qishga bo‘lgan qiziqishini ham oshiradi. Anvar 

Obidjon ijodida ham turli o‘xshatishlardan foydalanilgan. 
 

4-sinf o‘qish kitobida berilgan Anvar Obidjon qalamiga mansub “Bo‘rining 

tabib bo‘lgani haqida ertak”ning boshlanishida: 
 

“Nelar bo‘lmas jahonda!.. 
 

Yer go‘yo ters aylandi 
 

Tabiblikka o‘rmonda 
 

Yirqich Bo‘ri saylandi” parchasida bo‘rining tabiblikka saylanishi yerning ters, 

ya’ni teskari aylanishiga o‘xshatilyapti. Yer o‘z o‘qi atrofida teskari aylanmagani 

singari bo‘rining ham o‘rmonda tabib bo‘lishi imkonsizligi chiroyli tarzda ochib 

berilgan. 
 

“Odobli bo‘lish osonmi?“ ertagida: - Mana, tiling ancha burrolashib, tashqariga 

o‘zing chiqib o‘ynasang o‘ynagudek kattagina bo‘lib qolding, endi sal esingni yig‘ib 

ol, odobli bo‘l,-deb nasihat qilibdi. Ertakda yosh sichqonchaning onasi bolasiga katta 

bo‘lganini, endi bemalol o‘ynab-kulib, mustaqil yura olishini o‘ynasa o‘ynagudek 

o‘xshatishida aniq, ravshan hamda lo‘nda ifodalagan. 
 

Shu ertakda “Birinchi duodan ko‘ngli tog‘dek ko‘tarilgan Sichqoncha 

quvonchdan irg‘ishlab-irg‘ishlab borayotganida, oldidan sersoqol qari Echki chiqib 

qolibdi”. Sichqonchaning odobli bo‘lib Mushukka salom berganida, Mushuk 

“Umring uzoq bo`lsin”,-deb duo qilgandagi xursanchilik, mamnunlik qiyofasi aniq, 

lo‘nda va chiroyli ochib berilgan. 

Boshlang‘ich sinf o‘quvchilari ertakdagi bu jumlani o‘qishlari bilan 

sichqonchaning cheksiz quvonchi ko‘z oldida namoyon bo‘ladi. 
 

Yana shu ertakda “Qachon alik olasiz? Yuragim g‘ash bo‘lib ketyapti, 

tog‘ajon!”- deya xuddi eshikni qoqqandek Toshbaqaning kosasini taqira-tuqur 

mushtlab javrayveribdi” jumlasida ham chiroyli o‘xshatish qo‘llanilgan. 

Sichqonchaning toshbaqa kosasini taqillatishi eshikni qoqishga o‘xshatilgani 

boshlang‘ich sinf o‘quvchilarida toshbaqa kosasidan chiqadigan ovoz haqidagi 

taassurotni uyg‘otadi. Ertakdagi har bir o‘xshatish bolalar dunyoqarashi, ularning 

olamidan kelib chiqib o‘z o‘rnida juda ham ajoyib va ta’sirli tarzda ifodalangan. 
 

Bundan  tashqari,  3-sinf  o‘qish  kitobiga  kiritilgan  Anvar  Obidjon  qalamiga 
 

mansub ertak va she’rlarda ham o‘xshatishlardan unumli foydalanilgan. Misol uchun 
 

“O‘quvchining o‘gitlari” she’rida: 
 

“ Ey o‘quvchi, bilki, har so‘z 
 

Nondek aziz, nondek uvol” misralari orqali o‘quvchilar ongiga yoshligidan 

singdirib kelinadigan nonning azizligi, uning har bir ushog‘ini uvol qilmasdan 

tanovul qilish odobi orqali so‘zni ham nondek aziz ko‘rish ifodalangan. O‘quvchilar 

ongiga nonning ushog‘ini ham uvol qilmaganimiz kabi gapiradigan gapimiz, 

so‘zlarimizni ham o‘ylab, bizni tinglayotgan insonning ko‘ngliga ozor bermasdan, 

nojo‘ya so‘zlarni qo‘llamasdan gapirish odobiga amal qilish muhrlanadi. 
 

Boshlang‘ich sinf darsliklarida berilgan Anvar Obidjon qalamiga mansub ertak, 

hikoya, she’rlarda ko‘p o‘rinda o‘xshatishlardan foydalanilgan. Boshlang‘ich sinf 

o‘quvchilari xayolot dunyosini inobatga olgan holda, shoirimiz ko‘p o‘rinlarda 

insonlarda mavjud xulq-atvor, ularda kechadigan his-tuyg‘ularni mohirona tarzda 

hayvonot dunyosidagi qaysidir hayvonlarga o‘xshatish orqali o‘quvchilarga mohirona 

yetkazib bergan. 

